
	 "فَذَكِّرْ" ربنا ماقلش تذكر حد معين، أو تذكر في وقت معين، نستنفذ وسعنا في الدعوة إلى الله، زي قول النبي –صلى الله عليه وسلم- في سيد الاستغفار "وأَناعلى عَهْدِكَ ووعدِكَ ما استَطعتُ"صحيح البخاري هجيب آخري في طريق رضاك يارب.

	 قال رسول الله –صلى الله عليه وسلم – "لَأَنْ يَهْدِيَ اللهُ بكَ رجلًا واحدًا ، خيرٌ لَكَ مِنْ أنْ يَكُونَ لَكَ حمرُ النَّعَمِ"صحيح البخاري، خدوا بالكم من كلمة خير, خير ده يعني الخير اللي هييجي في حياتِك بسبب إن واحد بس يتوب على إيديك، إن واحدة بس تلبس حجاب أمهات المؤمنين بسببِك، بسبب إن شاب واحد يترك معصية بسببَك, أكتر من الخير اللي هييجي في حياتك لو قطيع من الإبل واحد ادهولك هدية، إنتَ ماشي في الشارع كده واحد جاب مئة ناقة، يسوى لهم كام بقى؟! وقام قايلك دول هدية، دول هدية لك تخيل الخير اللي جه في حياتك أد إيه؟ ممكن أجيب شقة وأتجوز وأجيب عربية، طيب تخيلي بقى إن واحدة بس التزامت على إديكِ ديَّت " لَأَنْ يَهْدِيَ اللهُ "

	الدعوة جميلة أوي يا جماعة، الدعوة لها ثمرة في الدنيا، الدعوة ربنا بيفتح علينا بسببها في الدنيا أهو " خيرٌ لَكَ " مش مصدقين رسول الله -صلى الله عليه وسلم-؟! قال رسول الله صلى الله عليه وسلم "نضَّر اللهُ امرءًا "صححه الألباني لغيره، نضر الله، ربنا بيقول في القرآن "تَعْرِفُ فِي وُجُوهِهِمْ نَضْرَةَ النَّعِيمِ" المطففين:24 يعني نظرة النعيم دي في الجنة ربنا يدينا النظرة دي في الدنيا، ينضر قلبكِ ويبقى قلبكِ ده ناضر بالإيمان واليقين، ينضر وجهكِ بالنعيم والرزق اللي بيوسعه عليكِ، ينضر نفسيتكِ بالبهجة لأنه هيحل لك مشاكل حياتك، "نضَّر اللهُ امرءًا" يدخلكِ جنة الدنيا قبل جنة الآخرة، لمين يا رسول الله،

	 لمين الثواب العظيم ده، لمين الأجر الدنيوي قبل ما يكون الأخروي العظيم ده؟ " نضَّر اللهُ امرءًا " الله بنفسه اللي يتولى إنه يأجرك، الله بنفسه اللي يتولى إنه يعطيكِ. "نضَّر اللهُ امرءًا" عمل إيه؟ وامريء من المروءة يعني دا إنسان عنده مرؤة، عندة مرؤة مع الدين، عندة شهامة مع الدين "امرءًا سمع مقالَتي" حضر الدرس أهو أو سمع الشريط الإيماني أهو " فوعاها" حفظ حضر يعني مانزلش يشتغل في الدعوة ليه؟ لكده اللي ييجي في دماغها تقوله لا ده محضر، ده نازل الجولة نازل يتكلم عن ربنا، نازلة تتكلم عن ربنا وهي محضرة "نضَّر اللهُ امرءًا سمع مقالَتي فوعاه " محضر كويس، قعد جاب الشريط الوعظي وكتب الأحاديث والحاجات اللي أثرت فيه وقعد حفظها ونزل الكلية لأصحابه بقى ونزلت الكلية لصاحباتها جاهزة

	 "فأداها" أداها دي يعني كإنه أدى الأمانة، كإن الدعوة إلى الله أمانة ،كإن تبليغ الدين أمانة "فأداها"اسناده صحيح، ثمَّ هنا للانتقال الرتبي، يعني ثمَّ بتفيد إن كنتِ في رتبة وارتقيتِ لرتبة تانية يعني لما سمعتِ دين وقلبكِ وعى الدين إنتِ كنتِ في مقام عند الله لما اتكلمتِ عن ربنا وبلغتِ دين ربنا إنتِ ارتفعتِ لمقام تاني خالص، إنتَ ارتقيت لمكان تاني خالص كإن الدعوة هنا عملت لك نقلة نوعية في علاقتك بالله -سبحانه وتعالى- "فأداها كما سمعه " يعني كان محضر وكان حافظ وكان جاهز واشتغل في الدعوة إلى الله وهو محضر وتعبان في التحضير ده ثوابه إيه؟ " نضَّر اللهُ  "،" خيرٌ لَكَ مِنْ أنْ يَكُونَ لَكَ حمرُ النَّعَمِ" جوائز عظيمة للي هيشتغلوا في الدعوة إلى الله.

	 فعلًا ياجماعة، فعلًا مافيش حد فينا بيكمل هي دي القضية إن 99% مابيكملوش، ما بيفضلوش مكملين على الطريق ده رغم إن الآيه اللي شيبت رسول الله صلى الله عليه وسلم، الآيه اللي شيبت حبيب الله محمد صلى الله عليه وسلم كانت "فَاسْتَقِمْ كَمَا أُمِرْتَ" هود:112، المفسرين قالوا إن الآيه اللي شيبت النبي في سورة هود "شَيَّبَتْنِي هُودٌ وَأَخَوَاتُهَا" هي قول "فَاسْتَقِمْ كَمَا أُمِرْتَ" لما ربنا قال للنبي استمر، لما ربنا قال للنبي اوعى تسيب الطريق النبي شعر راسة شاب -عليه الصلاة والسلام- أو شعر لحيته شاب -عليه الصلاة والسلام- يبقى معنى الاستمرار ده راجل جاي للنبي -صلى الله عليه وسلم- بيقول له يا رسول الله " قل : لى فى الإسلام قولا لا أسأل عنه أحدا بعدك -" خلاص يا رسول الله قولي حاجة بقى خلاصة الدين فقال له النبي صلى الله عليه وسلم " قل آمنت بالله فاستقم" صحيح مسلم، "آمنت بالله" دي تدخل بيها الدين "ثم استقم" الرسول جمع له الدين كله في الاستقامة، الاستمرار.




